
GenAI საქართველოში: ადრეული
გამოწვევები და მომხმარებელთა 
არსებული პრაქტიკა

DIGITAL
ECOSYSTEM DIGEST



Digital Ecosystem Digest არის ყოველკვარტალური ელექტრონული კვლევითი ანგარიში,
რომელიც გამოიცემა BTU-ს მეწარმეობისა და კვლევების ცენტრების ინიციატივით. 

ანგარიში მიმოიხილავს მიმდინარე ტექნოლოგიურ და ინოვაციურ ტენდენციებს 
საქართველოს ციფრული ეკონომიკის სხვადასხვა სექტორში და ფარავს ისეთ თემებს, 
როგორებიცაა: სტარტაპები ციფრულ ბიზნესში, ელექტრონული კომერციის ბაზრები,
ციფრული პლატფორმები (B2B, B2C ან C2C), ფინტექ ტექნოლოგიები და ა.შ. 

ანგარიშის მიზანია როგორც არსებული ინფორმაციის თავმოყრა, ასევე ახალი პრაქტიკული 
ცოდნის გენერირება ციფრული ეკონომიკის შესახებ. კვლევითი ანგარიშები  შეიქმნება
 სხვადასხვა მკვლევრის თანაავტორობით. 

მიმდინარე გამოცემის ავტორები არიან BTU-ს აფილირებული აკადემიური პერსონალი - 
ცოტნე ჟღენტი და ვახტანგ ჩქარეული, BTU-ს მკვლევარი სტუდენტები - ლაზარე კაპანაძე
და მარიამ ჭრიკიშვილი.

რა არის DIGITAL ECOSYSTEM DIGEST?



შესავალი
ხელოვნური ინტელექტი (AI) კონკურენტუნარიანობის თვალსაზრისით უკვე მნიშვნელოვანი 
და გადამწყვეტი ტექნოლოგია ხდება  ბიზნესებისთვის.    აღნიშნული მიმართულება განსაკუთრებით 
საინტერესოა მცირე და საშუალო ბიზნესებისთვის, რომლებსაც არ აქვთ შესაძლებლობა, 
მოიზიდონ და შეინარჩუნონ   გამოცდილი  პროფესიონალები ტექნოლოგიური სექტორებიდან. 
საქართველოს, ისევე როგორც ყველა განვითარებად ეკონომიკას, შეუძლია დიდი 
სარგებლის მიღება ისეთი ხელოვნური ინტელექტის ინსტრუმენტების შესწავლითა და 
ადაპტირებით, როგორიცაა დიდ ენობრივ მოდელებზე დაფუძნებული GenAI (ხელოვნური 
ინტელექტი, რომელსაც შეუძლია ახალი ტექსტის, ვიზუალური თუ სხვა ტიპის მასალების 
შექმნა). კერძოდ, GenAI-ის დანერგვა ეხმარება ბიზნესებს ეფექტურობის გაზრდაში, ხარჯების
შემცირებასა და კონკურენტული უპირატესობის გაძლიერებაში.

GenAI-ის მთავარი უპირატესობა არის მისი უნარი, გაიგოს და შექმნას ისეთი ტექსტები, 
როგორებსაც ადამიანი დაწერდა. ადრეული ხელოვნური ინტელექტის სისტემებისგან 
განსხვავებით, GenAI-ს შეუძლია აღიქვას რთული ინსტრუქციები და მოთხოვნები, 
რომლებიც წარმოდგენილია ადამიანისთვის გასაგებ, ბუნებრივ ენაზე.  შემდეგ მას შეუძლია 
სათანადოდ რეაგირება - იქნება ეს კითხვებზე პასუხი, გრძელი დოკუმენტების შეჯამება,
ერთი ენიდან  მეორეზე თარგმნა თუ ახალი შინაარსობრივი მასალის შექმნა. 

GenAI-ის გლობალური ბაზრის ზომა 2022 წელს $15.7 მილიარდს შეადგენდა და 
მოსალოდნელია, რომ 2028 წლისთვის აღნიშნულმა მაჩვენებელმა $118.7 მილიარდს 
მიაღწიოს (MarketsandMarkets, 2023). Statista-ს მონაცემებზე დაყრდნობით, 2030 წლისთვის 
ივარაუდება $207 მილიარდის მოცულობის ბაზარი. McKinsey-ის კვლევამ აჩვენა, რომ
GenAI-ის გამოყენება შეიძლება ბიზნესში, თითქმის ყველა პროფესიის 70%-მდე ავტომატიზა-
ციისთვის, 2030 წლამდე.

თუმცა, Gartner-ის თანახმად, ბოლოდროინდელი სწრაფი ცვლილებების წყალობით, ამჟამად 
ვუახლოვდებით ეგრეთ წოდებულ  „გაბერილი მოლოდინების პიკს“ AI-ის გარშემო, რასაც 
გარკვეულ პერიოდში აუცილებლად მოჰყვება მოლოდინების უმნიშვნელო შემცირება. 
საბოლოოდ კი მივიღებთ პროდუქტიული განვითარების ტრენდს გრძელვადიან პერსპექტივაში.

ისეთი განვითარებადი ქვეყნისათვის, როგორიცაა საქართველო, GenAI-ის გამოყენებას 
შეუძლია  დააჩქაროს ეკონომიკური ზრდა და პროდუქტიულობა. GenAI-ის სისტემებს 
შეუძლიათ ადმინისტრაციული ამოცანების შესრულება და თანამშრომლებისთვის დროის 
გამოთავისუფლება იმისთვის, რომ  აკეთონ უფრო ღირებული საქმეები და არ დაკარგონ 
დრო.  ტექნოლოგიას ასევე შეუძლია მინიმუმამდე დაიყვანოს ძვირადღირებული შეცდომები 
ისეთ სფეროებში, როგორებიცაა მონაცემთა შეყვანა შაბლონების ამოცნობით, ინფორმაციის
დამუშავება - ეს ყველაფერი მას ადამიანებზე უფრო ზუსტად შეუძლია.  

გარდა ამისა, GenAI-ის შეუძლია, გარკვეულწილად გაათანაბროს შესაძლებლობები იმ 
ქართული ბიზნესებისთვის, რომლებიც ცდილობენ გლობალურ გაფართოებას. მრავალ 
ენაზე თავისუფლად და სრულყოფილად კომუნიკაციის უნარი კომპანიებს აძლევს 
უპირატესობას ახალ ბაზრებზე და მომხმარებლების მოძიებისა მთელ მსოფლიოში.  
შესაბამისად, ამ ტექნოლოგიის დროულად ადაპტირებით ქართულ კომპანიებს შეუძლიათ, 
მოიპოვონ კონკურენტული უპირატესობა როგორც ადგილობრივ, ისე გლობალურ
დონეზე.

იმისთვის, რომ მაქსიმალურად გავზარდოთ ის უპირატესობები, რომლებიც მოჰყვება 
GenAI-ის დანერგვას, კომპანიებმა ამ ეტაპზე შეიძლება შემდეგ ფუნქციებზე გაამახვილონ 
ყურადღება:

• პერსონალიზებული მარკეტინგული მასალების გენერირება - GenAI შეიძლება 
 გამოყენებულ იქნეს პერსონალიზებული მარკეტინგული მასალების შექმნაში, 
    როგორებიცაა: ელექტრონული ფოსტის მარკეტინგული კამპანიები, სოციალური მედიის 
  პოსტები და ვებსაიტების ასლები. ეს ბიზნესს ეხმარება სამიზნე მომხმარებლებამდე 
     ეფექტიანად მიღწევასა და გაყიდვების ზრდაში;



ინსტრუმენტი მახასიათებლები და გამოყენების საუკეთესო პრაქტიკა

რიგი საყოველთაოდ პოპულარული GenAI-ის ინსტრუმენტები ყოველდღიური სამუშაოსთვის

• მომხმარებელთა მომსახურების ავტომატიზაცია -  GenAI-ის ჩათები და ვირტუალური 
  ასისტენტები, რომლებიც გამოიყენება მომხმარებლების შეკითხვებისა და მოთხოვნების
    დასამუშავებლად;
• მრავალენოვანი მასალების შექმნა -  შექმნას მასალები სხვადასხვა ენაზე, გლობალური  
   მარკეტინგისა და კომუნიკაციისათვის;
• მონაცემთა ანალიზი და პროგნოზირება - აღმოაჩინოს მიგნებები კომპლექსური 
    მონაცემებიდან და გააუმჯობესოს პროგნოზირების შესაძლებლობები;
• ავტომატური ანგარიშის გენერირება - GenAI-ს შეუძლია ძირითადი ინფორმაციის 
   სინთეზირება და დეტალური ანგარიშების შექმნა, რაც თანამშრომლებს  შესაძლებლობას 
    მისცემს, გრძელვადიან მიზნებზე იყვნენ ორიენტირებულნი;
•  ამოცანებისა და პროცესების ავტომატიზაცია - GenAI შეიძლება გამოყენებულ იქნეს ისეთი 
 ამოცანებისა და პროცესების ავტომატიზაციისთვის, როგორებიცაა: მომხმარებლების 
  მომსახურება, მონაცემების შეყვანა და სოციალური მედიის მენეჯმენტი. ამან შეიძლება 
  თანამშრომლებს გამოუთავისუფლოს დრო უფრო მნიშვნელოვან და სტრატეგიულ 
    საკითხებზე სამუშაოდ.  

ტექსტის გენერირება და რედაქტირება, სხვადასხვა სახის შემოქმედებითი ტექსტის
წერა და კითხვებზე ინფორმაციული პასუხების გაცემა. აქვს უფასო და ფასიანი
ვერსიები. ფასიანი ვერსია იძლევა ფოტოებისა და ფაილების ატვირთვის საშუალებას,
ასევე ვიზუალური მასალების შექმნასა და წვდომას GPT store-ზე.  

ტექსტის გენერირება და კითხვებზე პასუხების გაცემა ინტერნეტში ძიებაზე დაყრდნობით. 
იყენებს GPT სისტემას და ოპტიმალურია ძიებაზე დაფუძნებული შეკითხვებისთვის.  

ტექსტის გენერირება და რედაქტირება, სხვადასხვა სახის შემოქმედებითი შინაარსის 
დაწერა, განსაკუთრებით კარგია დიდი მოცულობის ტექსტის ანალიზისას. იძლევა 
რამდენიმე ფაილის ატვირთვის საშუალებას. ფასიანი ვერსია გვთავაზობს ნაკლებ
შეზღუდვას გამოყენების სიხშირის კუთხით.

ტექსტის გენერირება, მათ შორის სხვადასხვა სახის შემოქმედებითი ტექსტის წერა და 
კითხვებზე ინფორმაციული პასუხის გაცემა. იყენებს ინტერნეტს, რაც მას იდეალური  
საშუალებაა ისეთი ტექსტის შესაქმნელად,  რომელშიც საჭიროა უახლესი ინფორმაცია.
 

სურათების გენერირება ტექსტური აღწერილობიდან. შეიძლება გამოყენებულ იქნეს 
უფასოდ Bing-ის საშუალებით, ასევე ინტეგრირებულია ChatGPT-ის ფასიან ვერსიაში.

სურათების გენერირება და რედაქტირება, მათ შორის არსებული სურათების დამუშავებისა 
და მათში კონკრეტული ელემენტების დამატების შესაძლებლობები. საჭიროა ფასიანი 
ვერსია ფართო გამოყენებისთვის. ასევე ინტეგრირებულია Adobe-ს სხვა პროდუქტში. 

სურათების გენერირება ტექსტური აღწერილობიდან, განსაკუთრებით კარგია ხელოვნების
მიმართულების ილუსტრაციებში. გამოსაყენებლად საჭიროა მისი გამოწერა. 

სურათებისა და ვიდეოების გენერირება ტექსტური აღწერილობიდან. გამოსაყენებლად
საჭიროა მისი გამოწერა. 



მიმდინარე ანგარიში განიხილავს GenAI-ის ცნობადობის ზრდას ადგილობრივ 
მომხმარებლებს შორის და იკვლევს AI-ის ინსტრუმენტების პროფესიონალურად გამოყენების 
მახასიათებლებსა და გამოწვევებს საქართველოში. მონაცემები გაანალიზებულია შერჩეული 
GenAI-ის აქტიური ადგილობრივი მომხმარებლების თვისებრივი კვლევიდან (პერიოდი: 28 
სექტემბერი - 4 ნოემბერი, 2023). კვლევაში მონაწილეობა მიიღო სხვადასხვა ინდუსტრიაში  
დასაქმებულმა 82-მა აქტიურმა მომხმარებელმა (ვინც თავის საქმიანობაში აქტიურად იყენებს 
მინიმუმ ერთ GenAI-ის ინსტრუმენტს). რესპონდენტთა 80% იყო 30 წლამდე ასაკის, ხოლო  60% 
- ქალი. რესპონდენტთა ღია პასუხების დამუშავებისას რიგი მიგნებები დაანგარიშდა როგორც
რაოდენობრივი მაჩვენებელი.



საძიებო სისტემის ტრენდები GenAI-ის შესახებ
ინტერესი ChatGPT-ისა და Bard-ის მიმართ გუგლის საძიებო სისტემაში საქართველოდან

ტექსტური GenAI ინსტრუმენტების მიმართ ინტერესმა საქართველოში  პიკს მაისში მიაღწია.

შენიშვნა: 100 ქულა აღნიშნავს საძიებო სიტყვის პოპულარულობის პიკს მოცემული პერიოდისათვის.

მონაცემები შეგროვებულია Google Trends-ის გამოყენებით. Google Trends არის Google-ის 
საჯარო ვებ სერვისი, რომელიც ითვლის, თუ რამდენად ხშირად ეძებენ ადამიანები 
კონკრეტულ საკვანძო სიტყვებს, საგნებს ან ფრაზებს გარკვეული პერიოდის განმავლობაში. 
ეს მონაცემები მოიცავს პერიოდს 2022 წლის ნოემბრიდან 2023 წლის ოქტომბრამდე 
საქართველოში და აჩვენებს, რომ 2022 წლის ბოლოსა და 2023 წლის დასაწყისში ChatGPT-ის 
მიმართ ინტერესი თანდათან იზრდებოდა. ინტერესის პირველი „ნახტომი“ დაფიქსირდა 
მარტში, რასაც მოჰყვა პიკი მაისში. შემდგომ, ზაფხულის თვეებში, შემცირდა ინტერესი, მაგრამ 
სექტემბრიდან მოყოლებული ის კვლავ სტაბილურად იზრდებოდა. ChatGPT-თან 
შედარებით, Bard-ის მიმართ ინტერესი საქართველოში საკმაოდ დაბალია. Bard-ის მიმართ 
ინტერესმაც პიკს მაისში მიაღწია, მაგრამ მას მერე უცვლელი დარჩა. ამ საკვანძო სიტყვების 
მიმართ ინტერესი ძირითადად თბილისსა და სხვა დიდ ქალაქებში ფიქსირდებოდა.

წყარო: Google Trends

 ChatGPT Bard



GenAI ინსტრუმენტების ვებგვერდების
გამოყენება საქართველოდან

ყოველთვიური ვიზიტორები (ათასი მომხმარებელი) OpenAI-ის ვებგვერდზე საქართველოდან 

შენიშვნა: რიცხვები აღებულია, როგორც ვიზიტორთა საშუალო თვიური მაჩვენებელი შემდგომი თვის პირველი
დღისთვის ყოველი თვის მაგალითზე.

OpenAI-ის ვებგვერდზე ადგილობრივ ვიზიტორთა რიცხვი სწრაფად გაიზარდა მაისიდან
და ზრდა გაგრძელდა ზაფხულის თვეებშიც   

2023 წლის გაზაფხულის დასაწყისში, ძიების ტენდენციების მსგავსად, გაიზარდა ვიზიტორთა 
რიცხვი  საქართველოდან OpenAI-ის ვებგვერდზე (სადაც განთავსებულია პოპულარული 
ინსტრუმენტები: ChatGPT და DALL-E). ვიზიტორთა რიცხვი მაისში სამჯერ აღემატებოდა 
აპრილის მაჩვენებელს. სწრაფი ზრდის ტემპი შენარჩუნდა მთელი ზაფხულის განმავლობაში  
(ივნისი-60%, ივლისი-46%, აგვისტო-53%). აგვისტოში ვიზიტორთა რიცხვმა მიაღწია 86.5 
ათასს. ზრდა გაგრძელდა შემოდგომაზე, ახალი,  93.3 ათას ვიზიტორიანი პიკით 
ოქტომბერში. ასევე აღსანიშნავია, რომ ზაფხულის განმავლობაში ChatGPT-ის მობილური 
აპლიკაცია ამოქმედდა iOS-ისა და Android-ის  მომხმარებლებისთვის, ამიტომ ზოგიერთი
ვიზიტი შეიძლება არ იყოს გრაფიკზე ასახული.

წყარო: გაანგარიშებები semrsuh.com-ის მონაცემებზე დაყრდნობით. 

GenAI-ის გამოყენების მიმართულებები
ადგილობრივ მომხმარებლებში

ძირითადად  რა ფუნქციით გამოიყენება  GenAI აქტიური ადგილობრივი მომხმარებლების
მიერ საქართველოში?

ძირითადი მიმართულებები, რომლებშიც  მომხმარებლები  აღნიშნულ ფუნქციებს იყენებენ

წყარო: ბტუ - აქტიური GenAI მომხმარებლების თვისებრივი კვლევა საქართველოში (ოქტომბერი, 2023)

შენიშვნა: აქტიურ მომხმარებლებს შეეძლოთ, დაესახელებინათ სხვადასხვა ფუნქცია და მიმართულება 

GenAI-ის გამოყენებისას ინფორმაციის მოძიება გამოიკვეთა, როგორც უპირატესი ფუნქცია. 
კერძოდ, შესწავლილ მომხმარებელთა 64% ამ ფუნქციას აქტიურად იყენებს. ეს მიგნება 
ლოგიკურია და შეიძლება მივაწეროთ დღევანდელ ციფრულ ეპოქაში სწრაფი და ზუსტი
ინფორმაციის მზარდ საჭიროებას. 

მომდევნო ორი პოპულარული ფუნქცია დაკავშირებულია ტექსტთან მუშაობასთან: ახალი 
ტექსტის გენერირება, რომელსაც უპირატესობას ანიჭებს მომხმარებლების 34%, ძირითადად 
გამოიყენება ბლოგისთვის, აკადემიური წერისა და ბიზნეს- კომუნიკაციებისთვის. ოდნავ 
დაბალი მაჩვენებლით გამოირჩევა არსებული ტექსტების რედაქტირების ფუნქცია (32%). 
აღნიშნულ ფუნქციას მოაქვს სარგებელი მომხმარებლებისთვის დროისა და რესურსების 
დაზოგვის კუთხით. ამიტომ, მომხმარებლები აღნიშნავენ, რომ მათ რჩებათ მეტი თავისუფალი
დრო ძირითადი სამუშაოს შესასრულებლად. 

ზემოთ აღნიშნული ფუნქციების შემდეგ მომხმარებლებმა დაასახელეს სხვა ფუნქციები, 
რომლებიც საინტერესოა სპეციფიკური პროფესიებისთვის, ეს ფუნქციებია: კოდის გენერირება, 
მონაცემთა ანალიზი, გამოსახულებისა თუ ხმოვანი მასალის რედაქტირება და გენერაცია. 
გარდა ამისა, მომხმარებელთა მნიშვნელოვანი რაოდენობა მიმართავს GenAI-ის სხვადასხვა
პროექტისათვის იდეების შესამუშავებლად.

ინფორმაციის მიღება

ახალი ტექსტის შედგენა

ტექსტის რედაქტირება

GenAI-ის მასალის ხარისხის შემოწმების
მეთოდები საქართველოში

როგორ ზომავენ აქტიური მომხმარებლები GenAI-ის ინსტრუმენტების მიერ შექმნილი
მასალების ხარისხს? 

წყარო: ბტუ - აქტიური GenAI მომხმარებლების თვისებრივი კვლევა საქართველოში (ოქტომბერი, 2023)

 შენიშვნა: აქტიურ მომხმარებლებს შეეძლოთ, დაესახელებინათ სხვადასხვა მეთოდი.

როდესაც საქმე ეხება GenAI-ის მასალების ხარისხის შემოწმებას, მომხმარებლები ძირითადად
იყენებენ ორ მეთოდს:

დეტალური პერსონალური ანალიზი: მსგავსი ტიპის მეთოდებს იყენებს შესწავლილ 
მომხმარებელთა 45%. ისინი ყურადღებით აკვირდებიან ხელოვნური ინტელექტის მიერ 
გენერირებულ მასალას, რათა განსაჯონ მისი სიზუსტე. ამ მიდგომას სჭირდება თემის კარგად
გააზრება და ზოგჯერ საკითხთან დაკავშირებით განსაკუთრებული ცოდნა.

ორიგინალი წყაროების გადამოწმება: მომხმარებელთა 38% აქტიურად იყენებს ამ მეთოდს. 
ისინი ადარებენ AI-ს პასუხს ორიგინალ სანდო წყაროებს, რათა ნახონ, არის თუ არა ის სწორი. ამ 
გზით მათ შეუძლიათ დარწმუნდნენ, რომ შინაარსი ორიგინალურია და სანდო ინფო-
რმაციასთან შესაბამისობაშია.

ასევე, არიან მომხმარებლები, რომლებიც იმდენად ენდობიან AI-ს, შესაძლოა საერთოდ არ 
შეამოწმონ შინაარსი. ისინი სრულად ეყრდნობიან იმას, რასაც GenAI უზრუნველყოფს.
მომხმარებელთა მცირე რაოდენობა ცდილობს  განსხვავებული მიდგომის გამოყენებას. ისინი 
ერთდროულად იყენებენ ერთზე მეტ GenAI-ის ინსტრუმენტს შინაარსის სიზუსტის 
შესამოწმებლად თუ შესადარებლად. მიუხედავად იმისა, რომ ეს ტექნიკურად კარგი იდეაა, 
ბევრი მომხმარებელი ამას არ აკეთებს. ცხადია, ადამიანების უმეტესობას ურჩევნია და 
ესაჭიროება მარტივი და სწრაფი გზების გამოყენება შინაარსის ხარისხის შესამოწმებლად.

45%

38%

დეტალური ანალიზით

წყაროების გადამოწმებით

სამუშაო პროცესებში GenAI-ის გამოყენების
ძირითადი უპირატესობები საქართველოში 

GenAI-ის გამოყენებისას რომელი უპირატესობაა უფრო მნიშვნელოვანი აქტიური
მომხმარებლებისთვის? 

ძირითადი უპირატესობები, რომლებიც მიიღეს მომხმარებლებმა GenAI-ის გამოყენების
შედეგად 

წყარო: ბტუ - აქტიური GenAI-ის მომხმარებლების თვისებრივი კვლევა საქართველოში  (ოქტომბერი, 2023)

შენიშვნა: უპირატესობათა კატეგორიები გაანგარიშებულია  რესპონდენტთა ღია პასუხების დამუშავების შედეგად. 

საქართველოში GenAI-ის დანერგვამ უკვე მოიტანა აღსანიშნავი შედეგები და უპირატესობები 
სამუშაო გარემოში. რესპონდენტთა უკუკავშირის გაანალიზებისას თანმიმდევრულად 
გამოიკვეთა ორი ძირითადი სარგებელი: სამუშაოს გამარტივება/ხარისხის გაუმჯობესება და 
დროის დაზოგვა. მომხმარებლები ხშირად ხაზს უსვამდნენ ორივე უპირატესობას, მაგრამ 
დამატებით მოხდა უფრო მნიშვნელოვანი უპირატესობის იდენტიფიკაცია.
ჩვენი თვისებრივი კვლევის შედეგების ანალიზით, აქტიურ GenAI მომხმარებელთა 54% 
თვლის, რომ დროის დაზოგვა გახლდათ მთავარი სარგებელი, რომელიც მათ გამოსცადეს. ეს 
მიუთითებს GenAI-ის უნარზე, უფრო ეფექტური გახადოს სხვადასხვა სამუშაო პროცესი, რაც 
პროფესიონალებს საშუალებას მისცემს, უკეთ გამოიყენონ თავიანთი დრო.
მეორე მხრივ, 46%-ს მიაჩნია, რომ  სამუშაოს გამარტივება და გაუმჯობესებულ ხარისხი მთავარი 
სარგებელია. აღმოჩნდა, რომ GenAI-ის ინსტრუმენტებმა არა მხოლოდ გაამარტივა მათი 
ამოცანები, არამედ გააუმჯობესა შედეგების საერთო ხარისხი. მიუხედავად იმისა, რომ ბევრი 
მომხმარებელი უპირატესობას ანიჭებს სიჩქარეს, მომხმარებელთა დიდი ნაწილი პირველ 
რიგში აფასებს იმ სიმარტივესა და გაუმჯობესებულ ხარისხს, რომელსაც GenAI მატებს
მათ სამუშაოს. 

მიუხედავად იმისა, რომ ორივე მიმართულება აქტიურად ეხმიანება მომხმარებელთა 
მოთხოვნას, მონაცემები მიუთითებს,  რომ დაზოგილი დრო ხანდახან უფრო მეტად
მნიშვნელოვანია GenAI-ის ადაპტაციის ადრეულ ეტაპებზე.
 

დაზოგილი
დრო, 54%

სიმარტივე
და ხარისხი, 46%

ყოველდღიურ მცირე დავალებათა გამარტივება

ფოკუსი საკუთარ ძლიერ მხარეებზე მრავალპროფილური მუშაობა

პერსონალური ეფექტიანობის ზრდა ნაკლები  დრო ტექნიკურ სამუშაოებზე



ახალი GenAI-ის ინსტრუმენტების პოვნა
და შესწავლა საქართველოში

რა ტიპის ტრენინგი აინტერესებთ აქტიურ მომხმარებლებს?

მთავარი საკითხები, რაც აქტიურ მომხმარებლებს დააინტერესებდა
GenAI-ის თემატიკის ტრენინგზე?

წყარო: ბტუ - აქტიური GenAI-ის მომხმარებლების თვისებრივი კვლევა საქართველოში (ოქტომბერი, 2023)

შენიშვნა: დიაგრამა არ მოიცავს მომხმარებლებს, რომლებიც მხოლოდ თვითსწავლებას ანიჭებენ უპირატესობას.

ტრენინგებით დაინტერესებული GenAI-ის აქტიური მომხმარებლების 61% ძირითადად 
ორიენტირებულია ახალი GenAI-ის ინსტრუმენტების აღმოჩენასა და შესწავლაზე. მათ სურთ, 
ჩაუღრმავდნენ ახალ ინსტრუმენტებს, რომლებსაც შეუძლიათ მათი პროცესების გამარტივება 
და ორიგინალური გადაწყვეტების შეთავაზება. მეორე მხრივ, დაინტერესებულ 
მომხმარებელთა 39%-ს სურს, ცოდნა გაიღრმავოს ცნობილი და პოპულარული GenAI-ის
ინსტრუმენტების შესახებ.

კვლევაში გამოიკვეთა საინტერესო ტენდენციები GenAI-ის აქტიურ მომხმარებელთა შესახებ. 
ინტერნეტში არსებული ინფორმაციის დიდი რაოდენობა, განსაკუთრებით კი  სოციალურ
მედიაში, მათთვის ზოგადი ცოდნის წყაროს წარმოადგენს. 

აქტიური მომხმარებლები ნაკლებად არიან დაინტერესებული ზოგადი ტრენინგებით  ან 
ფორმალური სასწავლო აქტივობებით. ამგვარად, რასაც ისინი ეძებენ, უფრო მეტად 
პრაქტიკული გამოცდილების გაზიარებაა GenAI-ის ინსტრუმენტების გამოყენების კუთხით.  
მათ აინტერესებთ თავიანთ პროფესიებში ამ ინსტრუმენტების ინტეგრაციის პრაქტიკული 
მეთოდებისა და მარტივი სტრატეგიების აღმოჩენა თუ შესწავლა. შესაბამისად, სასურველი 
ტრენინგები უნდა გამოირჩეოდეს უშუალო კომუნიკაციითა და რეალური მაგალითების
განხილვით.

გარდა ამისა, მომხმარებელთა გარკვეულ ნაწილს ურჩევნია თვითსწავლა. მათ არ აინტერესებთ 
ტრენინგები. ამის ნაცვლად, ისინი სრულად დამოკიდებულნი არიან ინტერნეტში არსებულ 
ზემოხსენებულ დიდი მოცულობის მასალებზე, რომელზეც თვალყურის დევნება მუდმივად
აახლებს და აუმჯობესებს მათ ცოდნას. 

არსებული ინტრუმენტების
ეფექტიანად გამოყენება, 39%

ახალი ინსტრუმენტების
აღმოჩენა, 61%

სწრაფი გამოყენება

ეფექტიანი გამოყენება

ბრძანებების წერა

ინსტრუმენტების პრაქტიკაში დანერგვა

ნაკლებად ცნობილი ინსტრუმენტები

50% პოულობს ახალ GenAI-ის ინსტრუმენტებს სოციალურ მედიაში



AI-ის მასალების მიმართ ნდობა საქართველოში
რამდენად ენდობიან  AI-ის მასალებს სხვები აქტიური მომხმარებლების გარშემო?

ძირითადი პრობლემები GenAI-ის გამოყენებისას, რაც პერსონალურად შეხვდათ
აქტიურ მომხმარებლებს 

წყარო: ბტუ - აქტიური GenAI-ის მომხმარებლების თვისებრივი კვლევა საქართველოში (ოქტომბერი, 2023) 

შენიშვნა: რესპონდენტთა ღია პასუხები დამუშავდა, რათა რაოდენობრივად გამოგვესახა მათ მიერ შეფასებული
ნდობის ხარისხი მათსავე გარემოცვაში.

ოქტომბერში ჩატარებული თვისებრივი კვლევის საფუძველზე აღმოჩნდა,  რომ GenAI-ის ბევრ 
აქტიურ მომხმარებელს სჯერა, რომ მათ გარშემო მყოფ ადამიანებს აქვთ მაღალი ნდობა 
GenAI-ის მასალების მიმართ. ღია პასუხების ფორმით თემაზე საუბრისას, მონაწილეთა 50%-ის 
აზრით, ნდობა საკმაოდ მაღალია. გამოკითხულთა 32%-ის აზრი კლასიფიცირდა „საშუალო
ნდობის“ კატეგორიაში, ხოლო 18% - „დაბალი ნდობის“ კატეგორიაში.

აუცილებელია ხაზგასმით აღინიშნოს, რომ რესპონდენტები გახლდნენ GenAI-ის აქტიური 
მომხმარებლები, რომლებიც მჭიდროდ არიან დაკავშირებულნი ტექნოლოგიურ 
ინსტრუმენტებთან. შესაბამისად, მათი შეხედულებები გვთავაზობს  პერსპექტივას იმის შესახებ, 
თუ როგორ აღიქმება GenAI-ის შინაარსი მათ უშუალო გარემოში. ეს შედეგები არ არის და არც 
უნდა წარმოადგენდეს მოსახლეობის ფართო მასების მოსაზრებების ასახვას GenAI-სთან 
დაკავშირებით. თუმცა, ისინი ხაზს უსვამენ GenAI-ის აქტიური მომხმარებლების შესაძლო 
როლს AI-ის პროდუქტების პოპულარიზაციაში, კონკრეტული აუდიტორიების მიმართ.

კონფიდენციალური პროექტების საკითხი

არაეფექტიანი AI-ის ინსტრუმენტების სიჭარბე ბაზარზე

ქართულ ენაზე მუშაობის სირთულეები

დაბალი ნდობა, 18% საშუალო ნდობა, 32% მაღალი ნდობა, 50%



GenAI-ის გამოყენების მიმართულებები
ადგილობრივ მომხმარებლებში

რა არის მთავარი გამოწვევები  GenAI-ის საქართველოში ფართოდ
დანერგვისთვის, აქტიური მომხმარებლის პერსპექტივიდან?

წყარო: ბტუ - აქტიური GenAI-ის მომხმარებლების თვისებრივი კვლევა საქართველოში (ოქტომბერი, 2023) 

შენიშვნა: აქტიურ მომხმარებლებს შეეძლოთ დაესახელებინათ სხვადასხვა გამოწვევა. მათი პასუხები გაანალიზდა
და დაჯგუფდა კონკრეტულ კატეგორიებში.

ზემოთ მოცემული დიაგრამა ასახავს იმ ძირითად ფაქტორებს, რომლებმაც, მომხმარებელთა 
აზრით, შესაძლოა შეაფერხოს GenAI-ის ფართოდ გავრცელება ადგილობრივ ინდუსტრიებში:

ენობრივი შეზღუდვა: GenAI-ის გამოყენების მნიშვნელოვანი გამოწვევა საქართველოში 
ენობრივი ბარიერია. გამოკითხულთა დაახლოებით 24%-მა აღნიშნა, რომ ეს ერთ-ერთი 
უმნიშვნელოვანესი საკითხია. ასევე, თითქმის ყველა რესპონდენტმა დაადასტურა, რომ ამჟამად 
ვერ იყენებენ GenAI-ის ინსტრუმენტებს ქართულ ენაზე არსებული მონაცემების 
დასამუშავებლად. შესაბამისად, საჭირო ენობრივი შესაძლებლობების გარეშე ამ 
ინსტრუმენტების პოტენციალი რეგიონში ძირითადად არარეალიზებული რჩება.

საზოგადოების სკეპტიციზმი: ადამიანური ფაქტორები მნიშვნელოვან როლს ასრულებს ახალი 
ტექნოლოგიების მიმღებლობაში. მიუხედავად იმისა, რომ მოსახლეობის დიდი ნაწილი 
ტექნოლოგიურად უკვე მეტ-ნაკლებად განსწავლულია, მათი დიდი ნაწილი კვლავ 
რეზისტენტულია ცვლილებების მიმართ. ეს წინააღმდეგობა ხშირად გამოწვეულია არა 
ზოგადად ტექნოლოგიებისადმი უნდობლობით, არამედ კონკრეტული ინოვაციებისადმი 
სიფრთხილით. ადამიანები ფრთხილები არიან, როცა რაღაცას კარგად არ იცნობენ და ხშირად 
ეს სიფრთხილე იწვევს ყოყმანს ისეთი ახალი ტექნოლოგიების ათვისებაში, როგორიცაა GenAI.

შესაბამისი ცოდნის არარსებობა: მოსახლეობის მნიშვნელოვანმა ნაწილმა ჯერ კიდევ არ იცის 
GenAI-ის ინსტრუმენტების უპირატესობებისა და შესაძლებლობების შესახებ. მაშინაც კი, 
როდესაც ზოგადი ცნობადობა მაღალია, კვლავ გამოწვევად გვევლინება სიღრმისეული 
ცოდნის ნაკლებობა იმის შესახებ, თუ როგორ გამოვიყენოთ ეს ინსტრუმენტები ეფექტიანად. 

ზემოთ ხაზგასმული პირველადი გამოწვევების გარდა, რამდენიმე რესპონდენტმა მიუთითა 
სხვა ფაქტორებზეც, რომლებიც გავლენას ახდენს GenAI-ის აღქმასა და გამოყენებაზე. 
მომხმარებელთა ნაწილმა გამოთქვა შეშფოთება კონფიდენციალურობის საკითხების შესახებ, 
კონკრეტულად კი, მონაცემთა ანონიმურობასა და ინფორმაციის შესაძლო ბოროტად 
გამოყენებასთან დაკავშირებით. ზოგიერთი რესპონდენტის აზრით, უარყოფითმა 
გამოცდილებამ GenAI-ის გარკვეული ინსტრუმენტის გამოყენებისას შეიძლება შეცვალოს 
ადამიანის დამოკიდებულება მთლიანად ამ ტექნოლოგიების მიმართ.

საზოგადოების სკეპტიციზმი

GenAI-ის ინსტრუმენტები ყოველდღიურად განიცდის სწრაფ ტრანსფორმაციას, მაშინაც კი, 
როდესაც ჩვენ განვიხილავთ მათ შედეგებს. როგორც მოსალოდნელია, 2024 წელს 
გლობალურ ბიზნესში GenAI-ის ინსტრუმენტების დანერგვა ფართო მასშტაბით დაიწყება. 
საქართველოსთვის, ცხადია, გადამწყვეტი მნიშვნელობა აქვს ამ ცვალებად ტენდენციებს
სწრაფად შეუერთდეს.

ჩვენი კვლევა ასახავს აშკარა ენთუზიაზმს GenAI-ის აქტიურ მომხმარებლებს შორის, მათ 
შორის საქართველოში უფრო ეფექტიანი ინსტრუმენტების გამოყენების მიმართ. 
მიუხედავად იმისა, რომ აქტიურ მომხმარებლებში ნდობის მაღალი დონეა, რეალობა
შესაძლოა იყოს განსხვავებული ფართო მოსახლეობაში.
 
როგორც ზემოთ აღინიშნა, ენობრივი ბარიერი წარმოადგენს მნიშვნელოვან გამოწვევას, 
რადგან არსებული ინსტრუმენტები ჯეროვნად ვერ იყენებენ ქართულ ენაზე არსებულ 
ინფორმაციას. აგრეთვე, რიგ შემთხვევებში საზოგადოების სკეპტიციზმი კიდევ უფრო 
აძლიერებს გამოწვევებს, რომლებიც განპირობებულია არა მხოლოდ ტექნოლოგიისადმი 
უნდობლობით, არამედ ხშირ შემთხვევაში შესაბამისი ცოდნის ან ინფორმაციის
არარსებობით იმის შესახებ, თუ რამდენად პროდუქტიული შეიძლება იყოს AI.

ნებისმიერ შემთხვევაში, ფაქტია, რომ GenAI აგრძელებს ინდუსტრიების ტრანსფორმაციას 
გლობალურად. საქართველოსთვის ამ გამოწვევებმა შეიძლება მიიღოს შესაძლებლობის 
ფორმა კონკურენტუნარიანობის ასამაღლებლად, თუ მომდევნო წლებში ადგილობრივი 
ინდუსტრიების სწრაფი ტრანსფორმაცია განხორციელდება AI-ის ტექნოლოგიების
წყალობით. 

